
13

Uña famme da chen, camin da diavi

Trovammo dappertutto, e dr'imboscate:

Morti, o scappæ i nemixi, o fæti scciavi

Fessimo a ro passaoù dre gran risate!

E vistisi a re prœuve tanto bravi,

Zà davimo a regatta in spampanate;

Quando un giorno vexin ra Palestiña

S'accampammo un pô stanchi, in pavariña.

Chì da re spie mandæ ne ven referto,

Che d'arme un gran fracasso s'era inteìso,

E un gran Campo vexin credeivan çerto,

Visto ro fœugo in mille parti aççeiso.

Ro nostro conduttô con viso averto

Sentì questo sciù drîto in pê desteiso:

Benchè molti ghe fun, che a tà novella

Addosso ghe sâtò ra tarantella.

Poi disse: oh quâ mai noî vexiña avemmo

Coroña o de martirio, o de vittoria!

L'uña e l'átra de doe sperá noî poemmo,

Perchè eguale è ro merito, e ra gloria.

Questo Campo, Fræ cari, ove noî semmo

Sarà Tempio sagraoù a ra memoria

Dri nostri successoî, perchè se canti

Re nostre sepolture, o pû ri vanti.

Così lê parla, e pœu destribuisce

E re guardie, e ri uffizj, e re persoñe,

Ro despœuggiâse a tutti proibisce,

E lê mæsmo, nè men re arme depoñe.

Era intre l'ora che ciù s'oscurisce

Ra nœutte, e ch'ogni bestia se scantoñe,

Quando se sente un ramadan, un crîo,

Che fin da un sordo se saræ sentîo.

Se crîa, all'arme all'arme: e pe ro primmo

Sveno se caccia a tutti ri átri avanti:

Tutto sciamme int'ra cera noî ro vimmo,

E portaoù da ro fœugo in un’instante:

Ma zà semmo attacchæ, e se sentimmo

Sforzæ da ro nemigo in tutti i canti.

Emmo un bosco de spoæ che n'assequæran,

E un mirion de saette ne sottæran.

In ra battaggia, che non è dro pari,

Perchè son vinti contro ognun de noî,

Molti inciaghæ dri mæsmi, e morti vari

Son lì a taston da sti chen traditoî,

E son pû tanti, che a vorreì contâri

All'oscuro saræn tanti nescioî:

Crœuve ra nœutte ri gran danni, e crœuve

Dra nostra varentixe anche re prœuve.

Ma ciù de tutti Sveno ærze ra fronte

In mœuo così, che ognun ben veì ro pœu,

E chi ro mira, vedde comme o ponte

Re moen, ro ferro, e tanto ciù ro cœu:

De sangue un sciumme, e de strateìsi un mõte,

Fosso attorno ghe fan, ghe fan un mœu,

E dove lê se bœutta pâ che o porte

Ro spavento int'ra cera, in man ra morte.

